
SIDANG JEMAAH YANG DIRAHMATI ALLAH,
Bertakwalah kepada Allah SWT dengan melaksanakan suruhan-Nya dan meninggalkan
larangan-Nya dalam usaha mencari kehidupan yang diberkati dan diredhai oleh Allah
SWT. Mudah-mudahan kita berjaya menjadi insan yang beruntung di dunia dan di akhirat.
Mimbar pada hari ini akan membicarakan khutbah yang bertajuk: “Istiqamah Kunci

Kejayaan”.

Sebelum itu, saya ingin mengajak seluruh umat Islam untuk terus mengimarahkan masijid
dan memelihara hubungan persaudaraan lebih-lebih lagi dalam suasana kita masih lagi

menyambut hari raya ini.

SIDANG JEMAAH YANG DIRAHMATI ALLAH,
Ramadan yang berlalu telah meninggalkan pelbagai kesan buat diri kita agar terus

membentuk jiwa dengan tuaian takwa. Syawal pula diraikan penuh kesyukuran menurut

tatacara yang dibimbing dalam Islam. Sesungguhnya antara nikmat terbesar yang
dikurniakan kepada kita ialah dengan berpeluang melalui Ramadan sebulan penuh dan
melaksanakan ibadah. Nikmat ini haruslah disyukuri dengan erti kata sebenarnya iaitu
tetap beristigamah (konsisten) dalam menunaikan ibadah, melaksanakan ketaatan dan
menjauhi segala tegahan-Nya. Hasil tarbiyah dalam Bulan Ramadan sepatutnya menjadi
pembimbing dalam mengharungi 11 bulan yang mendatang. Konsistensi menjaga diri dari
melakukan dosa besar merupakan syarat kepada dihapuskan dosa sebagaimana disebut
oleh Rasulullah SAW:

Maksudnya: “Solat lima waktu, Jumaat sehingga ke Jumaat, Ramadan sehingga ke
Ramadan adalah penghapus dosa antara keduanya selagimana seseorang itu menjauhi

dosa-dosa besar”. (Hadis riwayat Imam Muslim)

SIDANG JEMAAH YANG DIRAHMATI ALLAH,

Syukur kepada Allah SWT kerana kita telah meraikan hari kemenangan bagi seluruh umat
Islam dengan menyambut Hari Raya Aidilfitri. Mungkin ada dalam kalangan kita sudah
mula melaksanakan puasa sunat enam hari dalam Bulan Syawal yang mana dijanjikan

ganjaran berpuasa enam hari di Bulan Syawal ini bersamaan dengan puasa setahun.

Segala amalan baik sepanjang Ramadan menuntut istigamah dalam pelaksanaannya.
Ayuh kita tanamkan azam untuk meneruskan segala amalan hasil didikan Ramadan
secara konsisten sepanjang tahun. Inilah kepentingan istigamah sebagaimana hadis Nabi
SAW yang diriwayatkan oleh Imam Muslim yang berbunyi:

Maksudnya: Daripada Sufyan bin Abdullah RA berkata: Aku bertanya kepada Rasulullah
SAW: “Wahai Rasulullah! Tolong ajarkan sesuatu kepada aku yang paling penting dalam

Islam dan aku tidak akan bertanya lagi kepada sesiapa pun. Nabi SAW berkata:

“Katakanlah aku beriman kepada Allah, kemudian istiqamah”.

SIDANG JEMAAH YANG DIMULIAKAN,

Hari raya sinonim dengan amalan berziarah dan saling berkunjung antara satu sama lain.
Sesungguhnya amalan berziarah merupakan salah satu daripada sunnah Nabi SAW dan
ia merupakan suatu tuntutan dalam Islam. Sudah pasti amalan ziarah itu mempunyai
hikmah yang besar, iaitu untuk mengeratkan silaturrahim, memperkukuh ikatan atau
hubungan persaudaraan, mendekatkan yang jauh, mengubat kerinduan, saling
bermaafan dalam pertemuan dan pelbagai rahsia yang tersembunyi di sebalik amalan
berziarah ini. Inilah sebahagian daripada keindahan Islam dan begitu besarnya hikmah

amalan berziarah dan saling bermaafan.

Namun begitu, saya ingin mengingatkan agar kita sentiasa mematuhi ketetapan dan adab-
adab Islam dalam amalan ziarah. Antaranya dengan menjaga batasan perhubungan dan
pergaulan, memelihara aurat, mengelakkan hiburan yang tidak menepati syarak dan
menghindari pembaziran. Janganlah niat ziarah dan menghubungkan silaturahim yang
murni itu dicemari dengan perbuatan yang mendatangkan kemurkaan Allah SWT dan
dosa pada diri kita. Jagalah adab sama ada sebagai tetamu mahupun sebagai tuan

rumabh.

SIDANG JEMAAH YANG DIRAHMATI ALLAH,

Islam hadir kepada manusia atas tujuan untuk kita saling menghormati dan tidak
melakukan penindasan terhadap manusia lain tanpa mengira agama atau bangsa. Islam
telah mengubah lanskap perhambaan dan membolehkan semua insan menikmati hak
masing-masing. Kerja paksa merupakan salah satu bentuk elemen perhambaan moden
yang berlaku pada hari ini. Pekerja, sama ada warga tempatan ataupun warga asing
sering ditindas dan dinafikan hak mereka sebagai seorang manusia. Termasuk dalam
kerja paksa iaitu bayaran upah yang tidak setimpal, penahanan gaji, layanan buruk,
penderaan, kecederaan hingga membawa maut. Kesalahan-kesalahan ini adalah
bertentangan dengan Maqgasid Syariah dan boleh didakwa di bawah Akta
Pemerdagangan Orang dan Antipenyeludupan Migran (ATIPSOM 2007). Sehubungan itu,

selaras dengan Sambutan Hari Pekerja pada 1 Mei tahun ini, seluruh masyarakat diharap

3



E_Imm Khutbah Jumaat Istigamah Kunci Kejayaan

dapat bersama-sama untuk menangani amalan perhambaan moden ini demi

kemaslahatan ummah seluruhnya.

SIDANG JEMAAH YANG DIRAHMATI ALLAH,

Mengakhiri khutbah hari ini, suka untuk saya tinggalkan beberapa pesanan buat Jemaah
sekalian:

Pertama: Tarbiyah dalam Bulan Ramadan menjadi perangsang kepada jiwa untuk
istigamah mendekatkan diri kepada Allah SWT.

Kedua: Amalan berziarah mestilah menurut bimbingan dan adab yang telah
dianjurkan dalam Islam.

Ketiga: Sesungguhnya kemenangan dan kejayaan yang sebenar ialah dengan
istigamah dalam ketaatan kepada Allah SWT dan Rasul-Nya serta menjaga diri dari

melakukan kemaksiatan dan kemungkaran.

Firman Allah SWT:

Maksudnya: “Dan se3|apa yang taat kepada Allah dan Rasul-Nya dan takut melanggar

perintah Allah serta, menjaga dirinya jangan terdedah kepada azab Allah, maka

merekalah orang-orang yang beroleh kemenangan”. (Surah al-Nur ayat 52)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya Allah doa kami mohon diperkenan dan dlterlma

